        REFERENCIA AOS DEZ ANOS DA ASOCIACIÓN (2005-2015)

   O día 5 de  novembro ou de Santos do ano que corre, a Asociación Amigos do Patrimonio de Castro Verde cumpre o seu décimo cabodano. Lonxe queda aquela  primeira xuntanza no Mesón do Camiño Ancho en decembro de 2003, (xuntarámonos unhas 26 persoas), xermolo da actual asociación, lembradas reunións de debates ás que tiven o prazer de asistir, e vivir en primeira persoa e ver como un grupo de ousados e intrépidos veciños e amigos de Castro Verde, nuns casos coñecidos e noutros non, mais que parte deles tiñamos a intención de poñer a funcionar algo distinto, unha asociación, fundación… e que con moito sacrificio persoal por parte de todos, tomar a iniciativa de formar un equipo directivo para dirixir os destinos da nova asociación que se ía achegar a distintos e diversos espazos naturais da noso concello, da nosa provincia, da nosa  Comunidade e mesmo da Península Ibérica.

As primeiras xuntanzas transcorreron entre decembro  de 2003, como dicía,  ata novembro de 2005. Desa primeira xuntanza non sei se quedaremos a metade, o noso desexo sería que todos os que estiveron dalgún xeito que volvan cando queiran, porque a tarefa segue aberta e é moito o traballo que queda por facer. 

Desde as primeiras saídas por lugares como: Soutomerille, Val do río Tórdea, Montecubeiro, Furís, Cova da Valiña, etc. do noso Concello ata visitas ao Museo de Grandas de Salime. Logo de varios debates, o día 5 de novembro de 2005, constituíuse a asociación que primeiro ía chamarse Foro de Debate, Veciños, Amigos de Castro Verde, mais por motivos burocráticos non puido ser, e rematou denominándose Amigos do Patrimonio de Castro Verde.

Para conmemorar esta primeira década de existencia, entre outros actos, quixera  presentar un vídeo, presentación, aínda que fose de xeito moi artesanal, onde se recollan imaxes dos múltiples roteiros planificados e percorridos polos socios/as da Asociación neste período, testemuños fermosamente contados polos socios, misturados con imaxes evocadoras de tantas e inesquecibles experiencias compartidas, Irmandamentos cos Castro Verde / Castroverdes da P. Ibérica, sinalización de roteiros polo noso concello, colaboración con outras asociacións;URG, Foro do Camiño Primitivo… Comenzamos coa xuntanza anual de varias asociacións da provincia de Lugo e Coruña, e colaboramos, especialmente, coa Asoc. Terras de Lugo da que formamos parte da xunta directiva en todo o período (2009-2015), primeiro na secretaría e logo na vicepresidencia ata ao día de hoxe. Realizamos durante algúns anos actividades no CPI de Castro Verde, onde participaron, catedráticos, escritores e escritoras, publicamos ou participamos na edición de tres pequenos libros; As feiras de Castroverde no século XX, (2007) da autoría do noso Socio de Honra, Sr. Xosé Mª Gómez Vilabella que, tan amablemente cedeu á asociación.  Érase unha vez Castroverde, (2009) catálogo de fotos ( de quen isto escribe) e esculturas ou pinturas dos socios Nati Penado, Sr. Baldomero Pestana  (falecido neste ano que corre e, para o que queremos ter unha especial lembranza desde este pequeno resumo),  Juan Vila e Paco Pestana. Intinerarios polo Concello de Castroverde (2011) da miña autoría, coa colaboración de moitas persoas, especialmente da Xunta Directiva e, concretamente de; Pepe Yáñez, Manolo Gómez, Enrique G. Riobó, Felipe Arias e Antonio Ventura Figueroa, xerente de Terras de Lugo e actualmente secretario da asociación.
Como socio fundador e presidente da asociación quixera engadir á celebración  desta conmemoración unha pequena e persoal contribución plasmada no presente documento cun resumo. Unha evocadora e sinxela homenaxe aos socios/as, amigos/as que, desde o comenzo, adicaron parte do seu tempo de lecer, familiar e persoal a axudarnos en diferentes campos e maneiras,  amosarnos recunchos da noso concello, e fóra do noso concello, a explorar espazos escollidos e descoñecidos para asegurarse que se poden transitar, a aventurarse na procura do mellor local para xantar, logo de rematar o roteiro, percorrido ou vista escollida, etc. Percorrer unha e outra vez os lugares que sinalizamos.      
Oxalá foramos, a Asociación Amigos do Patrimonio de Castro Verde, quen de  contribuír a divulgar e defender o Patrimonio cultural, artístico, monumental e natural, do Concello de Castro Vede tal como rezan os Estatutos e a páxina ou revista dixital que temos e, niso andamos meus amigos/as.

Saúde, Terra e Lingua.

Outoniño de 2015

Manolo Muñiz
